
18 Hydref 2023   

 

Delyth Jewell AS 
Cadeirydd Pwyllgor y Gymraeg, Diwylliant, Cyfathrebu,  
Chwaraeon a Chysylltiadau Rhyngwladol 

 

Drwy e-bost 

Annwyl Delyth Jewell AS 

Parthed: Briffiad Cyngor Celfyddydau Cymru am Adolygiad Buddsoddi 2023 

Diolch am eich llythyr dyddiedig 3 Hydref ynglŷn â'r uchod ac am y cyfle i ddiweddaru'r 

Pwyllgor am waith ein Hadolygiad Buddsoddi. 

Mae'r wybodaeth ychwanegol rydych wedi gofyn amdani isod.  

Mae copi o'r cynigion amodol a wnaethom i'r sefydliadau a fu'n llwyddiannus yn eu ceisiadau 

bellach wedi'i gyhoeddi ar ein gwefan: Adroddiad a Phenderfyniadau Adolygiad Buddsoddi 

2023. Mae'r adroddiad yna hefyd yn rhoi gwybodaeth am y rhesymeg dros ein penderfyniadau 

ariannu a’n camau dilynol yn yr Adolygiad Buddsoddi. Mae crynodeb o'r cynigion amodol ar 

dudalen 43 o'r Adroddiad. Mae'r cynigion yma’n amodol wrth inni aros am ganlyniadau unrhyw 

apeliadau a allai ddod yn ein proses apelio a chadarnhad o'n harian ni ar gyfer 2024/25 gan 

Lywodraeth Cymru. 

Isod mae rhestr o’r arian rydym wedi’i roi i Flaenau Gwent o Ebrill 2022 hyd yma. Mae'r rhestr 

yma’n cynnwys arian o’n holl raglenni cyfredol gan gynnwys arian cyfalaf, y Celfyddydau ac 

Iechyd, Dysgu Creadigol a'n rhaglenni Loteri cyffredinol sydd ar agor.  

Loteri a Grant mewn Cymorth (gan gynnwys y 

Celfyddydau ac Iechyd) 

£134,657 

Cyfalaf £84,906 

Dysgu Creadigol £24,200 

Noson Allan £6,350 

Cyfanswm £250,113 

Mewn rhai achosion, mae ein grantiau’n cefnogi gweithgarwch sy'n digwydd mewn rhagor nag 

un ardal. Felly, rydym wedi cynnwys y grantiau lle mae 10% neu ragor o weithgarwch y 

prosiect yn digwydd ym Mlaenau Gwent ac wedi cyfrifo eu swm yn ôl y  ganran a oedd o fudd 

uniongyrchol i Flaenau Gwent. 

Yn y tabl uchod hefyd mae cyfanswm o £20,000 o arian Dysgu Creadigol sy'n dod o 2 grant 

Ysgolion Creadigol Arweiniol a roddwyd cyn Ebrill 2022 ond bod y gweithgarwch yn parhau a 

hefyd £4,200 ar gyfer 5 ysgol drwy ein cronfa Ewch i Weld.  

Mae Noson Allan yn gweithio mewn partneriaeth â'r awdurdodau lleol i helpu grwpiau o 

wirfoddolwyr ledled Cymru i ddod â'r celfyddydau i ganol eu cymunedau a llwyfannu 

perfformiadau mewn neuaddau cymunedol a phentrefi a lleoliadau celfyddydol 

anhraddodiadol eraill. Mae’r cynllun wedi cefnogi 7 digwyddiad am gyfanswm o £6,350.  

Mae manylion yr erthygl yn y Lancet am swyddogaeth y celfyddydau i hyrwyddo iechyd da yng 

Nghymru i'w gweld yma. 

Fel y gwyddoch, drwy 6 egwyddor a 5 ffactor cydbwyso'r Adolygiad Buddsoddi a fydd yn sail i'n 

gwaith yn y dyfodol, ein nod yw y bydd ein harian o fudd i holl gymunedau Cymru. Rydym yn 

cydnabod bod ardaloedd difreintiedig nad oes ganddynt yn rhy aml gyfleoedd celfyddydol. 

Rydym am weld ymgorffori seilwaith a gweithgarwch cynaliadwy ar draws lleoliadau gwledig a 

threfol gan sicrhau y bydd cyfleoedd yn y celfyddydau ar gyfer pobl hen ac ifanc a 

chenedlaethau’r dyfodol ble bynnag y bônt yn byw. Lle na chyflawnwyd hyn yn gyffredinol 

drwy gynigion yr Adolygiad Buddsoddi, cyhoeddom yn ein Hadroddiad ein bod wedi ymrwymo i 

wneud ymyriadau strategol ychwanegol drwy raglenni gwaith targedol. Bydd y gwaith 

cychwynnol arnynt yn mynd rhagddo dros y misoedd nesaf a'r flwyddyn ariannol newydd. 

Yn y cyfamser, hyderaf fod hyn yn rhoi'r wybodaeth ychwanegol a geisioch a rhowch wybod i 

mi os oes angen unrhyw beth pellach arnoch ar hyn o bryd. 

Yn gywir  

 

 
Prif Weirthedwr  
Cyngor Celfyddydau Cymru 

